
Umsögn um frumvarp til laga um almannavarnir (almannavarnir o.fl.), 181. mál.

Vísað er til umsagnarbeiðni við þingskjal nr. 183 - 181 mál, frumvarp til laga um breytingu á 

lögum um almannavarnir (almannavarnastig o.fl.). Vert er að taka fram að embætti 

ríkislögreglustjóra fagnar frumvarpinu og telur það mikilvægt skref í boðaðri heildarendurskoðun 

almannavarnaskipulagsins.

Ríkislögreglustjóra var falið árið 2003 að annast málefni almannavarna í umboði ráðherra. Frá 

þeim tíma hefur embættið starfrækt Almannavarnadeild sem haft hefur umsjón með þeim 

verkefnum. Árið 2020 var nýtt skipurit embættisins staðfest og þar eru verkefnin sett undir nýtt 

svið almannavarna. Sviðið hefur aukið sjálfstæði undir stjórn sviðsstjóra. Þetta eru skýr skilaboð 

um að embættið ætli málefninu aukið vægi í starfseminni. Sérfræðingum hefur verið fjölgað á 

sviðinu og endurspeglar það þá áherslu sem verður lögð á greiningar á áhættu og áfallaþoli sem 

eru grunnur að allri starfsemi almannavarna á landinu.

Mikilvægt er að tekið sé á þeim vanda sem víða blasir við í almannavarnastarfi og skipulagi 

almannavarna. Með stórátaki í gerð greininga á áhættu og áfallaþoli og eftirfylgni þeirra eru 

Almannavarnir að fara af stað í vegferð þar sem tekið verður á mörgum þessara þátta með því að 

beina ábyrgð á verkefnum í réttan farveg samkvæmt gildandi löggjöf og úrlausnum til þeirra aðila 

hjá ríki og sveitarfélögum sem fara með þau verkefni sem skilgreind eru samkvæmt gildandi 

lögum. Að sama skapi er mikilvægt að skilgreina betur hver eru dagleg verkefni sem þessir aðilar 

bera ábyrgð á og stjórnvöld ætlast til að þeir valdi. Einnig þarf að tryggja að viðkomandi aðilar 

hafi fjármagn til að hafa mannafla og búnað til að þeir valdi þeim verkefnum. Þetta verður ekki 

gert með því að færa verkefnin til lögreglustjóra landsins enda mikilvægt að hafa í huga að 

almannavarnir er ekki einvörðungu? löggæsluverkefni. Hins vegar eru lögreglustjórar með skýrt 

hlutverk og ábyrgð þegar kemur að almannaöryggi í umdæmum embættanna. Því þarf að tryggja

aðkomu þeirra að víðtækri samvinnu stjórnvalda og ábyrgðaraðila í öllum sveitarfélögum sbr. þær 

grundvallarreglur sem útlistaðar eru hér að neðan

Mikilvægt er að Ísland horfi til þeirra landa sem við berum okkur saman við hvað varðar það 

hvernig farið er með verkefni sem snúa að því að tryggja öryggi samfélagsins og borgaranna sem 

og viðbúnað. Þar eru grundvallargildin um sviðsábyrgð, samræmingu, samkvæmni og nálægð í 

hávegum höfð.

Til þess að vel takist til þurfa allir þeir aðilar sem fara með stjórn tiltekins sviðs samfélagsins, 

tiltekins svæðis eða umdæmis að skipuleggja sín viðbrögð og koma að stjórn aðgerða þegar hættu 

ber að höndum. Staðbundin stjórnvöld í héraði þurfa að undirbúa fyrirbyggjandi ráðstafanir og 

gera viðbragðsáætlanir.

Viðbragðskerfi almannavarna byggist á fjórum grundvallarreglum:

• Sviðsábyrgðarreglunni, þ.e. sá aðili sem fer með stjórn tiltekins sviðs samfélagsins, 

tiltekins svæðis eða umdæmis og skal skipuleggja viðbrögð sem og koma að stjórn 

aðgerða þegar hættu ber að höndum.

• Grenndarreglan, þ.e. staðbundin stjórnvöld sem undirbúa fyrirbyggjandi ráðstafanir og 

gera viðbragðsáætlanir.

• Samkvæmnisreglan, þ.e. að á hættutímum annast fyrirfram skilgreint yfirvald eða stofnun 

um björgunarstörf á sínu verksviði.

• Samræmingarreglan, þ.e. að allir viðbragðsaðilar samhæfa störf sín við undirbúning á 

aðgerðum vegna hættuástands þannig að búnaður og mannafli sé nýttur á árangursríkan 

hátt.

Hvað varðar einstaka greinar frumvarpsins vill embætti ríkislögreglustjóra koma eftirfarandi á 

framfæri.

Hvað varðar 1. gr. frumvarpsins, þá er mikilvægt að skilgreiningar á almannavarnastigum séu 

festar í lög. Einnig er mikilvægt að það sé vel skilgreint hvenær þær valdheimildir sem eru í 

lögum um almannavarnir verði virkar.

Hvað varðar 2. gr. frumvarpsins, þá hefur það valdið valdið óvissu um hver mörk almannavarna 

eru og t.d. þjóðaröryggisráðs þegar skilgreind er hver verkefni á almannavarna- og 

öryggismálaráðs eru. Sú breyting sem lögð er til á nafni ráðsins og að verkefnið snúi að því að 

setja stefnu í almannvarnamálum er til þess fallin að skerpa betur á hlutverkum og skapa skýrari 

aðgreiningu.

Ríkislögreglustjóri leggur áherslu á að mikilvægt er að samræma gerð hættumats og 

viðbragðsáætlana á hverju landssvæði skv. 7. gr. frumvarpsins. Almennt eru mörg sveitarfélög 

með sameiginlega almannavarnanefnd og vinna náið saman að þessum verkefnum. Því er eðlilegt 

að þessir aðilar sameinist um þá þætti sem hér er fjallað um. Þetta á þó ekki að hafa áhrif á ábyrgð 

hvers sveitarfélags fyrir sig og lögreglu til að sinna verkefnum hverju á sínu sviði. Það sama gildir 

um 10. gr. frumvarpsins en lögð er áhersla á samvinnu, en ekki að tekið sé ábyrgð af eða færa 

hana til frá lögreglu eða sveitarfélögum.

Að mati embættis ríkislögreglustjóra þær breytingar sem gera á með 15. gr. frumvarpsins, einar 

þær mikilvægustu. Verkefni, vinnulag og framkvæmd á því hvernig Rannsóknarnefnd 

almannavarna ætti að starfa var aldrei fullklárað á sínum tíma, auk þess sem ekki var veitt föst 

tjárveiting fyrir starfseminni. Alþingi hefur kosið í nefndina frá árinu 2009 en hún hefur ekki 

skilað skýrslu um almannavanra aðgerðir hingað til þó að nóg sé af taka í þeim efnum.

Það er því mikilvægt að festa með lögum ábyrgð ríkislögreglustjóra á rýni og skylda embættið til 

að sjá til þess að slíkt sé fært í fast verklag.

Hvað varðar 16. gr., þá er ytri rýni nauðsynleg til að veita aðhald og tryggja að innri aðilar lúti því 

eftirliti sem eðlilegt er með svo mikilvæg verkefni. Báðar þær leiðir sem hér eru skilgreindar eru 

til þess fallnar að ná því markmiði.

Áríðandi er að setja í lög heimild til að kalla eftir erlendri aðstoð eftir hamfarir líkt og lagt er til í 

19. gr. Ríkislögreglustjóri vinnur í breiðu samráði að greiningu á getu íslensk samfélags í þessu 

sambandi. Þetta verkefni er unnið samkvæmt stefnu stjórnvalda í almannavarna- og 

öryggismálum.

Vegna þeirra breytinga sem hafa orðið frá gildistöku almannavarnalaga árið 2008, telur embætti 

ríkislögreglustjóra rétt að gerðar verði eftirfarandi breytingar á ákveðnum greinum laganna sem 

fjalla um fjarskipti og aðgang almannavarna og viðbragðsaðila að öruggu fjarskiptaneti. Nánar 

tiltekið 3. mgr. 12. og 1. mgr. 34. gr. laganna. Þær breytingar sem um ræðir eru breytingar á 

rekstrarumhverfi öryggisfjarskiptakerfisins sem er rekið af öryggisfjarskiptum sem er hlutfélag í 

eigu hins opinbera og rekur m.a. Neyðarlínuna.

Ákvæði 3. mgr. 12. gr. hljóðar svo: „Samhæfingar- og stjórnstöð skal hafa aðgang að öruggu 

fjarskiptakerfi, sem er óháð og aðskilið frá almennum fjarskiptakerfum, vegna samskipta við 

viðbragðsaðila almannavarna.”

Lagt er til ákvæðið taki breytingum og verði: „Samhæfingar- og stjórnstöð og viðbragðsaðilar 

skulu hafa aðgang að neyðar- og öryggisfjarskiptakerfi, sem er óháð og aðskilið frá almennum 

fjarskiptakerfum, vegna samskipta samhæfingar- og stjórnstöðvar og viðbragðsaðila 

almannavarna. Ráðherra er heimilt að fela aðila í opinberri eigu rekstur neyðar- og 

fjarskiptakerfisins.”

Ákvæði 1. mgr. 34. gr. laganna er hljóðar svo: „Ráðherra setur með reglugerð nánari ákvæði um 

flokkun almannavarnastiga almannavarna, inntak þeirra og viðbrögð, um frekara skipulag 

samhæfingar- og stjórnstöðvar og þjónustumiðstöðva skv. V. kafla að höfðu samráði við Samband 

íslenskra sveitarfélaga, um öryggiskröfur neyðarfjarskiptakerfis samhæfingar- og 

stjórnstöðvarinnar um störf stjórnar samhæfingar- og stjórnstöðvar og samhæfingar og 

stjórnstöðvarráðs, svo og hverjir skuli teljast viðbragðsaðilar almannavarna.”

Lagt er til að 1. mgr. 34. gr. taki breytingum og verði: Ráðherra setur með reglugerð nánari 

ákvæði um flokkun almannavarnastiga almannavarna, inntak þeirra og viðbrögð, um frekara 

skipulag samhæfingar- og stjórnstöðvar og þjónustumiðstöðva skv. V. kafla að höfðu samráði við 

Samband íslenskra sveitarfélaga, um tilhögun neyðar- og öryggisfjarskiptakerfisins um störf 

stjórnar samhæfingar- og stjórnstöðvar og samhæfingar og stjórnstöðvarráðs, svo og hverjir skuli 

teljast viðbragðsaðilar almannavarna.”

Að öðru leyti hefur embætti ríkislögreglustjóra ekki frekari ábendingar eða athugasemdir hvað 

varðar einstakar greinar frumvarpsins. Embættið leggur hins vegar áherslu á að fljótalega verði 

hafin þverfagleg vinna við heildarendurskipulag almannavarnastarfs í landinu og í þeirri vinnu 

verði byggt á þeirri reynslu sem hefur aflast í gildistíð gildandi skipulags.

Rafræn undirritun.

F.h. ríkislögreglustjóra

Víðir Reynisson, yfirlögregluþjónn.


